
Gagauziya Merkez Seçim Komi-
siyası (MSK) bildirdi, ani 2026-cı yı-
lın Baba Marta ayın 22-nä koyulan 
Gagauziya Halk Topluşuna seçim-
nerin yapılması için büünkü gündä 
kolaylık yok.

MSK açıkladı, ani bu iş Moldova-
nın Üüsek daavacılık Palatasının alın-
dıı Kararından çıkêr. Moldova Devlet 
Kanțeläriyasının Komrat ofisinin da-
nışmasına görä, Moldovanın Üüsek 
daavacılık Palatası durguttu GHTnın 
2025-ci yılın Kırım ayın 16-dan № 502 
kararını, angısına görä kuruldu Gagau-
ziyanın seçim organın.

MSK bildirdi, ani bu durumda Ga-
gauziya Halk Topluşuna seçimnerin 
yapılmasına kolaylık yok.

Kırım ayın (dekabri) 17-dä Komrat kasabasının Stepan TOPAL adını taşıyan “Masalcık” 9-cu uşak başçasında 
(Komrat 9-cu EÜK), oldu “Seni severim, Tarafım!” adlı bir yortulu sıra, angısı baaşlandı Gagauziyanın kurulma-
sının 31-ci yıldönümünä, neredä, üüredici-terbiedicilär zaametlerinnän, hazırlanmak grupasından uşaklar gagauz 
dilindä hazırlanmakta pek büük başarılar gösterdilär.

Onnar Gagauziya hem Gagauzluk Bayraanı
yukarı kaldırêlar hem ileri taşıyêêrlar!

Eni 2026-cı yılımız kutlu hem mutlu olsun!

2026-cı yılın Büük ayın 1-dän 
beeri TİKA (Türk İşbirlii hem 
Koordinaţiya Agenstvosu) Başkan-
nıı Kişinev ofisindä işä başladı eni 
koordinator Murat ZELAN.

TİKA Kişinev ofisin 
eni koordinatoru
Murat ZELAN

Bundan öncä Murat ZELAN An-
kara TİKA Başkannıında hem Latin 
Amerikada TİKA ofisindä çalıştı. O 
çok yıllar gazetacılık yaptı. “Amerika 
diye bir yer yok” kiyadın avtoru.

Canabisinin Kişinev ofisindä ça-
lışma başlamasının mesajı bu oldu: 
“Türkiyeylän Moldova arasında yıllara 
dayanan dostluu; insana dokunan, sa-
hada karşılıı olan hem kalıcı izlär bra-
kan çalışmalarlan taa da güçlendirmäk 
için büük bir sorumnuluk duygusun-
nan çalışacam”.

YILDIRIM HABER:
Halk Topluşuna 
seçimär durguduldu

İsteerim bütün 
cümne bilsin, ani 
Gagauziyada TİKA 
tarafından yapılan 
hepsi proektlarda var 
gagauzların paalı dos-
tunun, TİKA Başkan 
yardımcısının saygılı 
Dr. Mahmut ÇEVİKin 
can sıcaklıı, annayışı 
hem acık candan büük 
zaametleri.

Bu proektlar, baş-
layıp ekonomika, çift-
çilik, kultura hem taa 
saalık, cümne hem üüredicilik uurunda 
büük proektlara kadar, ölä nicä:  Kom-
rat “Aziz SANCAR” alıştırma hem di-
agnostika korpusu, saalık reabilitațiya 
merkezleri, “Recep Tayyip ERDO-

ĞAN” üüredicilik kompleksı, Komrat 
“Hoca Nastradin” uşak başçası, Kıp-
çak “Recep Tayyip ERDOĞAN” uşak 
başçası, yaşlılar evleri, sel beterinä 
evsiz kalannara ev vermäk, su hem su-

lama proektları, okullarda Tehnoklas 
inovațiya klasların kurulması, Çadır za-
naat uçilişesindä kilimcilik hem terzilik 
proektları gibi hem ayırıca bu proektlar 
arasında Kultura evlerimizin remontla-
rı hem onnarı büünkü modern oburu-
dovaniyalarlan donadılması, Kişinev-
da büük aydınımızın Mihail ÇAKİRin 
byustun koyulması hem bibliotekasının 
enilenmesi, gagauzça multiklär (çizgi 
filmnar) yapılamsı, “Ana Sözü” gaze-
tamızın yaşatması proektları... 

Paalı dostumuz Dr. Mahmut ÇE-
VİK, isteerim biläsiniz, ani hepsi bu 
unudulmaz zaametleriniz bizim can-
narımızda yaşayacek. Sizä saalık hem 
uzun ömür dileriz. Eni çalışmalarınız-
da yolunuz açık olsun. Hem, nicä gaga-
uzlarda deerlär: “Saalık Allaa versin!”

Saygılarımnan, Todur ZANET

Paalı dostumuza Dr. Mahmut ÇEVİKä çok şükür ederiz
TİKA Başkan yardımcılıından ayırılan paalı dostumuza Dr. Mahmut ÇEVİKä, TİKAda çalışmaa başladıı za-

mandan beeri, Gagauziyada çok sayıda türlü proektların yapılmasına omuz koyması hem başarılmaları için candan-
ürektän büük zaametleri için bütün gagauz halkından çok şükür ederiz.

Bu soruş incelenärkenä ortaya önem-
ni bir problema çıktı: Moldovanın eni 
Seçim kodeksına görä, Gagauziya Mer-
kez Seçim Komisiyası (MSK) gibi bişey 
artık yok, ama var Gagauziya Merkez 
Seçim Soveti (MSS), ne “Gagauziya 
(Gagauz Yeri) özel hak statusu için” Za-
konuna karşı hem ters gider. Ama o var. 

Kimi deputatlar açıkladılar, ani Halk 
Topluşu bu eni terminı kabletmärsä, 
ozaman gelecektä Moldova Gagauziya 
Halk Topluşu sıradakı seçimnerini tanı-
mayacek hem onnarı hiçä silecek hem 
dä, Moldovada hazırlanan Moldova 
teritorial reformasına görä, Gagauziya 
var nicä yok edilsin dä bu seçimnär son 
olsun, çünkü son dört yılda olan hepsi 
işlär buna götürüler.

Bitki vakıtlarda Moldovada orta-
ya çıkan olaylar göstererlär, ani bu yıl 
Gagauziya, ölä nicä var – Gagauziya 
(Gagauz Yeri) avtonom teretorial böl-
gesi olarak, Moldovanın hem dünneyin 
kartalarından silinecek. Bu silinmektä, 

Gagauziyada avtonomiyanın 31-
ci yıl kutlaması başladı Gagauziyanın 
“Şan Aleyası”na çiçek koymasından, 
sora da ilerledi Komrat Kultura evindä 
olan yortulu toplantıylan.

Bu yortulu toplantıda pay aldılar 
Gagauziya Halk Topluşun deputatla-
rı hem Gagauziya İspolkomu azaları, 
Gagauziyayı kuran veterannar hem 
aktivistlär, Türkiye Respublikasının 
Büükelçiliin birinci sekretari hem dip-
lomatiya misiyanın başının ilk yar-
dımcısı Gözde DİLEKTAŞLI, Türkiye 
Respublikasının Komrat Başkonsulu 

Eda GÜÇ, Moldova Parlamentın eski 
başı Dimitriy DYAKOV, Moldova-
da Rusiya Büükelçiliin sovetnii Ayrat 
ABDULİN, Moldova parlamentın de-
putatları, popazlar, primarlar hem sıra-
dan insannar.

Yortulu toplantı Moldova hem Ga-
gauziya Gimnaların çalmasından baş-
ladı. Sora kutlama sözlerini tuttular 
Gagauziya Halk Topluşun geçici Başı 
Nikolay ORMANCI hem Gagauziya 
İspolkomu Predsedatelin yardımcısı 
İlya UZUN, angısı okudu Gagauziya 
Başkankasının Evgeniya GUȚULun 

maamilä surat, iki iş gözüker: Gagau-
ziyada Merkez Seçim Soveti (MSS) 
kurulMAMASI ya da bu yıl Romıniya 
kaluplarına uygun olan Moldova terito-
rial reformasının yapılMASI. Uzakta-
lardan yakınnaa geldi taa bir iş, ne Ga-
gauziyanın yok olmasına sebep olabilir 
– Moldova prezidentının, premyer-mi-
nistrusunun hem PAS deputatlarının 
Romıniyaylan Moldovanın birleşmäk 
işini ortalaa açıktan çıkarılmasını.

Hepsimiz gördük son yıllarda Mol-
dova kuvetleri tarafından Gagauziya 
dolayında yapılan işleri: Gagauziyaya 
hem Gagauziya Başkanını bişeyä say-
mamak, Gagauziyada kuvettä bulunan 
insannara aar baskılar, Gagauziya Baş-
kankasını Evgeniya GUȚULun kapa-
na atılması, ardından Gagauziya Halk 
Topluşu eski Başına Dimitriy KONS-
TANTİNOVa 12 yıl kapan verilme-
si, 1994-cü yılın Kırım ayın (dekabri) 
23-dä, Moldova Parlamentı tarafından 
kabledilän “Gagauziya (Gagauz Yeri) 

özel hak statusu için” Zakonu ezeräk 
hem onu zakon saymayarak, istedikleri 
gibi onu diiştirmäk, Gagauziyanın yok 
edilmesinä yolu kapmak, Gagauziya 
Merkez Seçim Komisiyası (MSK) erinä 
Merkez Seçim Soveti (MSS) kurmak, 
Gagauziyadan daavacılık, tamojnä, ver-
gi, saalık hem başka ömür için faydalı 
kuruluşlarını dışarı çıkarmak, Gagauzi-
yaya Romın klisesinin popazlarını sok-
mak h.t.b. Hepsi bunnar – Gagauziya-
nın sökülmesinä kama kakmak.

Acaba hepsi bu işlerä görä 2026-
cı yılın Baba Marta ayın 22-dä olacek 
GHT seçimneri – bu Gagauziyanın is-
toriyasında son GHT seçimnär mi? Bu 
durumda Gagauziyayı ne yok edecek: 
MSS mı, Moldova teritorial reforması 
mı, osa kuvetlerin bir erä düümesi mi?

Pek yakınnarda ortaya bu soruşla-
rın cuvapları da er üzünä çıkacek.

Akademik hem poet Todur ZANET, 
Gagauz Millli Gimnanın avtoru,

17.01.2026

advokatlarından yollanılan kutlama 
mesajını. Bir kutlamaylan danıştı Ga-
gauziya halkına Türkiye Respublika-
sının Komrat Başkonsulu Eda GÜÇ. 

Kutlama sözlerini söledilär bu toplan-
tının başka musaafirleri dä.

Toplantı başarıldı Gagauziyanın ar-
tistlerinin büük bir konțertinnän.

Gagauziyada avtonomiyanın 31-ci yılını bakıldı
2025-ci yılın Kırım ayın (dekabri) 23-dä Gagauziyada baktılar avtono-

miyanın kurulmasının 31-ci yıldönümünü. Bu gündä 1994-cü yılda Moldova 
Parlamentı kabletti “Gagauziya (Gagauz Yeri) özel hak statusu için” Za-
konu, angısına görä Gagauziya (Gagauz Yeri)Avtonom Teretorial Bölgesi 
kuruldu. Bu Zakonnan Moldova tanıdı gagauz milletinin milli kendibaşına 
olmasını hem Moldova Respublikası içindä devletlik kurmasını.

Güçlü toplumnar sade saa 
temellerä dayanan aylä yapıların-
nan olabilirlär. Bu annayıştan yol-
lanıp, Türkiye Republikasının Aylä 
hem Soțial izmetleri ministerlii, 
Türkiye Respublikası Prezidentı Sa-
yın Recep Tayyip ERDOĞANın ka-
nadı altında, 2025-ci yılı “Aylä Yılı” 
çerçevesindä aylelerin lääzımnı is-
teklerini karşılayan çözüm yolları 
geliştirmeyi hem aylä uuruna uyan 
soțial politikalarını ilerletmeyä keezi 
olan çalışmalarını ilerleder.

Memleket kuvetleri urgulêêrlar, ani 
“Aylä Yılı” – bu yalnızca bir tema yılı 
diil, ama hep o zamanda bu ayleyä do-
orulu bir uzun vakıtlı politikanın baş-
langıcı. Bu kapsamda, önümüzdeki on 
yıl içersindä iş ömüründän üüredicilää, 
kulturadan kasaba plannamasına, teh-
nologiyadan soțial politikalarına ka-
dar, bütün alannarda, ayleyi merkezä 
alan güçlü adımnar atılması için, Prezi-
dent Sayın Recep Tayyip ERDOĞAN, 
2026-2035 dönemini “Aylä hem Halk 
Sayısı On Yılı” olarak bildirildi. Bun-
dan kaarä, halk sayısı politikalarının 
memleket genelindä eş koordinațiya 
içersindä hem bütün olan bir yaklaşım-
nan oluşturulmasını hem taa etkin uy-
gulanmasını saalayacek, demografiya 
yapıdakı gelişmeleri izleyip kantarla-
yacek “Halk Sayısı Politikaları Kuru-
luşu” kuruldu.

Halklararası düzenindä taa güçlü 
bir aylä diplomatiyanın geliştirilme-
si uurunnan, demografiya diişimne-
ri, aylä kuruluşun güçlendirilmesi 
hem aylä dostu kasabalar konularında 
koordinațiyalarda bulunmak üzerä, 26 
ayırı memelekettän Bakannar uurunda 
katılımasınan, may ayında İstanbulda 
Halklararası Aylä Forumu düzennendi. 
Forum içersindä “Aylenin Güçlendi-
rilmesi Bakannar Deklarațiyası” hem 
“Koruyucu Aylä Bakannar Bildirisi” 
imzalandı.

Bu yılkı GHT seçimneri – bu Gagauziyanın
istoriyasında son GHT seçimneri mi?

Güçlü ayla, güçlü
toplum: Türkiyedä 
2025 yıl “Aylä Yılı”

Büük ayın 12-dä Gagauziya Halk Topluşu aldı karar kabletmää 2026-cı yılın Baba Marta ayın 22-dä yapılacek 
Halk Topluşuna sıradakı seçimnerin birinci turunan ilgili harçların ölçüsünü. GHTnın bu kararına görä seçimnerin 
birinci turu için 4 309 300 (dört milion üçüz dokuz bin üçüz) ley para veriler. Bundan kaarä Gagauziya Merkez Seçim 
Komisiyası (MSK) için Gagauziyanın rezerva fondundan 1 700 000 (bir milion ediüz bin) ley para ayırılêr.

2026-cı Büük ayın (yanvar) 19-da, tamamnanêr 
120 yıl, nicä 1906-cı yılın Büük ayın (yanvar) 19-da 
(eskiycä Büük ayın (yanvar) 6-da) ozamankı Komrat 
küüyündä rus ţari kuvedinä karşı başladı çiftçilerin 
bir kalkıntısı.

Kalkıntıcılar küü kuvedini kendi ellerinä aldılar 
hem “Çiftçilär komitetı” kurdular. Dört gündän sora da, 
Büük ayın 23-dä (eskiycä Büük ayın 10-da), “Çiftçilär 
komitetı” Komrat bölgesi respublikasının kurulma-
sı için Karar kabletti. Kalkıntıcılar borçluk kiyatlarını 
yaktılar hem vergileri kaldırdılar. “Çiftçilär komitetı” 
boyarlardan toprakların almasını hem çiftçilär arasın-
da dooru payedilmesi için karar almıştılar. Bundan ka-
are Komrat bölgesindän zapaslarda bulunnarın askerä 
mobilizaţiyasını durgutmuşlar.

Komrat çiftiçilär kalkıntısına 120 yıl

Lääzım bilmää, ani Evropa 
Birliinä (EB) görä, Türkiyeyä 
karşı koyulan bu sankțiyalar 
“Türkiyenin Dou Ak denizde-
ki izinsiz aarama hem er altını 
delmäk çalışmalarınnan” ilgi-
liymiş. Sankțiyalar doorudan 
koyuldular Türkiye devletin 
“Türkiye Petrolleri Anonim 
Ortaklığı” kompaniyasına. 
Nicä açıkladılar Türkiyenin öndercile-
ri: “Türkiyenin Dou Ak denizdeki aa-
rama hem er altını delmäk çalışmaları 
zakonnu bir iştir. Bu üzerä Türkiye EB 
zapalarını tanımêêr hem EB baskısına 
verilmeyecek”. 

Eridir açıklamaa, ani bu sankțiyaları 
EB taa 2019-cu yılda koydu hem 
ozamandan beeri EB o zapaları hep 
uzattırêr, çünkü “Türkiyenin bu çalış-
malarına karşı durêrlar Rvropa Birliinä 

girän Grețiya hem Kipra”.
Ama Moldova EB azası diil hem dä 

ne üzerä Türkiyeyä karşı bu sankțiyalara 
katıldı, sade bir Allaa biler?!

Büünkü günädän Moldova-Türkiye 
arasında politika, diplomatiya, ekono-
mika hem soțial uurunda ikili işbirlii 
yıldan-yıla kaavileşärdi. Alış-veriş 
hem ekonomika investițiyaları yıllık 1 
(bir) miliard evroya yaklaştılar.

Türkiye Türk İşbirlii hem 

Koordinaţiya Agenstvosu 
Başkannıı (TİKA) yolunnan 
Türkiye Moldovada yaklaşık 
60 milion evroluk proektlar 
yaptı hem yapêr. Bu yollan 
çok saalık, üüredicilik, soțial, 
sport hem kultura proektları 
başa çıkarıldı. 

Şindi olêr ölä, ani Moldo-
va, Türkiyeyä karşı sankțiyalar 

koyup, kendi elinnän bir dalını keser.
Bir şüpesiz var nicä demää, ki Tür-

kiyenin dä hakkı var Moldovanın bu 
sankțiyalarına karşı eş cuvap vermää. 
Ama bunu yapacek mı, sanki?!

Bir iş belli: Moldovanın Türkiyeyä 
karşı sankțiyalara katılması var nicä 
bozsun Türkiyeylän büünkü günädän 
islää gidän durumu hem memleketin bir 
en önemni alış-veriş hem dä yatırım or-
taannan ilişkilerin çökmesinä yol açsın.

Moldova Türkiyeyä karşı sankțiyalara katıldı
2025-ci yılın Kırım ayın (dekabri) 30-da Moldovanın premyer-ministru yardımcısı hem da dışişleri hem Evro-

paya integrațiya ministerliin ministrusu Mihay PAPUŞOY imzaladı № 271-s-39 Kararı, angısına görä Moldova 
Evropa Birlii tarafından Türkiyeyä karşı koyulan sankțiyalara katıldı.

Esaba alarak onu, ani eski 
pravitelstvonun politikasını 
götürmesini ilerletmää dey-
ni, pravitelstvonun saytında 
bu önemni vizit için logoda 
ilktän yazmıştılar “Vizită de 
lucru în raionul COMRAT”, 
ama sora, bezbelli, eni izin 
kablederäk, bu logoda ar-
tık “Vizită de lucru în UTA 
GĂGĂUZİA” yazılıydı, 
lääzım kabul etmää onu, ani 
Moldova Premyer-minist-
rusu Alexandru MUNTE-
ANU Gagauziyaylan işbirliinä açık-
tan hazırdır. Premyer-ministrunun bu 
işbirliinä açıktan olmasını gösterer o 
da, ani Canabisi Gagauziyaya tek başı-
na gelmedi, ama yanına çok yardımcı 
spețialistları da aldı.

Lääzım urgulamaa onu da, ani vizit 
için açıklamada bildirildi, ani Canabisi 
buluşacek iş adamnarınnan, cümne in-
sannarınnan hem merkezli toplu olma-
yan slujbaların temsilcilerinnän. Ölä dä 
oldu, çünkü Alexandru MUNTEANU 
buluşmadı ne gagauz halkın tarafından 
seçilän Gagauziya Halk Topluşundan 
bir kimseylän, ne da büünkü İspolko-
mun azalarından hiç kimseylän. Bölecä 
Gagauziyaylan işbirlii primarların uu-
runa indirilmiş bir işbirlii oldu.

Bu üzerä Premyer-ministru Ale-
xandru MUNTEANUnun Gagauziya-
ya vizitı başldı Çadır kasabasından, 
çünkü Canabisinin açıklamasına görä, 
kendisinin Gagauziyaya gelmesinin 
sebepi dä Çadır primarın Anatoliy TO-
PALın buyur edilmesi olmuş.

Çadır kasabasında Alexandru 
MUNTEANU ilkin buluştu Gagauzi-
ya küülerin primarlarınnan hem pri-
mar yardımcılarınnan, nerdä incelendi 
onnnarın önündä peydalanan proble-
maların çözülmesi. Bu uurda Alexand-
ru MUNTEANU urguladı, ani onnarı 
çözmää deyni pek önemni iş merkez 
hem erindeki kuvetlerin arasında düz-
gün bir dialog kurmaa. 

Çadıra vizitinda Alexandru MUN-

TEANU uuradı Çadır biznes-inkuba-
toruna, neredä tanıştı burada işleyän 
terzilik fabrikasınnan hem el işleri 
yapan bir kuruluşun mallarınnan. Hep 
burada Canabisi buluştu iş adamnarın-
nan hem onnarın soruşlarını inceledi.

Çadıra vizitin son noktası oldu “İn-
dustriya meydanı”n düzülmä eri, çün-
kü bu 34 milion leylik “meydan proer-
tı” merkez, erindeki hem avtonomiya 
kuvetlerin ortaklık işbirliindä yapılêr. 
Proekt başarıldıynan, burada 500-1000 
kişi iş bulaceklar.

Çadır kasabasından sora Moldo-
va Premyer-ministrusu Alexandru 
MUNTEANU yollandı Çok-Maydan 
küüyünä, neredä tanıştı burada yapılan 
cümnä, infrastruktura hem kultura pro-
ektlarınnan. Bütün bu işlärlän Cana-
bisini tanıştırdı Çok-Maydan küüyün 
primarı Oleg KONSTANDOGLU.

Alexandru MUNTEANUnun iş vizi-
tının son noktası oldu Komrat “Nikolay 
Tretyakov” adına teoretik lițeyi, neredä 
Canabisi tanıştı burada eni üüredicilik 
metodikaların temelleştirilmesinnän 
hem kurulan üüredicilik infrastruk-
turasınnan. Vizit sonunda, lițeyin 
üüredicilerinnän hem üürencilerinnän 
bir toplantıda, Premyer-ministru onna-
rın soruşlarına cuvap verdi.

Patert: pravitelstvosunun saytından

Premyer-ministru Alexandru MUNTEANU 
Gagauziyada iş vizitınnan bulundu

Kırım ayın (dekabri) ayın 18-dä Moldova Premyer-ministrusu Alexandru MUNTEANU, nicä adadıydı Canavar 
ayın (oktäbri) 31-dä Moldova parlamentında pravitelstvoyu kablettirmää deyni nasaat edärkänä, Gagauziyaylan 
ilişkileri enidän kurulması başlatmaa deyni, Gagauziyaya iş vizitınnan geldi.

Rusiya Federațiyasının dışişle-
ri ministerlii yayınnadı bir ofițial 
açıklama, angısına görä Moldova-
ya gitmektän kendi vatandaşlarını 
uyardı. 

ABD Devlet departamentı (sayılêr 
dışişleri ministerlii statusunda) Mol-
dovayı turistlerä deyni üüsek risklı 
memleketlär listesinä koydu.

ABD Devlet departamentı verdi na-
saat kendi vatandaşlarına, ani Moldova 
Respublikasına yollandıynan, “güven-
nik kuşkuluu üüsek olduu bölgelär” 
beterinä, orada “taa açık göz olmaları” 
konusunda tetiktä olsunnar. 

ABD Devlet departamentın karta-
sında Moldova sarı renktä boyalı, ne 
kuşkuluun II-ci gradını gösterer. Bu 
uurda III-cü gradı ABD Pridnestrovye-
ya verdi. Bundan kaarä Moldova sarı 
üstünä çizgilärlän gölgelendirilmiş, ne 
“taa üüsek güvennik kuşkuluu olduu 
bölgelär” varlıını gösterer.

Not. ABDnın bu uyarına karşı 
Moldova dışişleri ministerliin hiç bir 
açıklaması olmadı.

Amerika Birleşk Devletleri 
(ABD) açıkladı, ani başlayıp Büük 
ayın 21-dän 75 devlet için imigrațiya 
vizaları belli olmayan vakıdadan 
zapa altına alınêr.

Bu devletlerin arasında Moldova 
hem Romıniya da bulunêr. Bu günädän 
verilän imigrațiya vizaları, B1/B2 tu-
rizma, üüredicilik hem diişmäk vizala-
rı geçerli kalêr.

ABD moldovalılara 
imigrațiya vizaları 
zapa altına aldı

ABD kendi turistleri 
için Moldovayı üüsek 
risklı memleket sayêr

Rusiya Moldovaya gitmektän kendi vatandaşlarını uyardı
Moskva açıktan söleer, ani mol-

dovalı kıvetlär tarafından rusiyalı in-
sannara karşı diskriminațiya hem ayıp 
davranmak işleri yaptıklarınnan ilgili 
çok sayıda faktlar üzä çıkêr.

Moldova dışişleri ministerlii rusiya 
vatandaşları için Moldovada risk oldu-
unu ret etti hem bildirdi, ani Moldova 
güvenni bir memleket hem turistlär 
için hiç bir risk yoktur.

Türkiyedä üürenmäk
için baş urması başladı

Türkiyedä üürenmää isteyennär 
için “2026 Türkiye Bursları”na hem  
“Yurt Dışından Öğrenci Kabul Sı-
navı (TR-YÖS/1)”na baş urmak için 
zaman başladı.

Taa detalli bilgilär için isteyennär  
bu saytlardan faydalanırlar:

turkiyeburslari.gov.tr hem tryos.
osym.gov.tr

2025-ci yılın Kırım ayın (dekab-
ri) 15-dä bütün türk dünnäsı seftä 
kutladı “Dünnä Türk Dili Aylesi 
Günü”nü.

Bu yortu için kararı 2025-ci yılın 
Kasım ayın 3-dä aldı UNESCO (Bir-
leşmiş Milletlär üüredicilik, bilim hem 
kultura kuruluşu) kendisinin 43-cü 
genel Konferențiyasında, angısı geçti 
Uzbekistan Respublikasının Semer-
kand kasabasında.

“Dünnä Türk Dili
Aylesi Günü”
kutluca olsun!

Metehan, Merhaba;
O kara şapka ne gözäl yakıştı sana.
Yıllar öncä Deliormanda, 

Kurtderedä pazarda, üzlärcä insanın 
arasında O adama razgeldiim günü 
hatırladım. Deliormanın Karadeniz 
kıyılarındakı Gagauzlara “Deniz Ga-
gauzları” deerlär. Bunnar uzun yıl-
lar öncä İstanbul Klisesindän, sora da 
Urum Klisesindän etkilenmişlär. Taa 
içleridekilerinä sä “Kara Gagauzları” 
denmiş. Bunnar da Bulgar Klisesindän 
etkilenmişlär. Te bölä, Metehan!

Böleceksän kolay bölünür, ama 
böldüktän sora birleştirmäk zor.

Varna düüşündän sora Osmannı 
Devletin kuvedindä olan Uz Devleti 
vardı. O devlet Gagauz, Gökoğuz dev-
letiydi. O zaman yıkıldı. Din ayırıntılıı 
olsa da, dil birlii vardı. Gagauzlar bu-
radaydılar. Taa, ki İsmail Cengin so-
nuna kadar. Ondan sona, hadi bakalım, 
er diiştirmä, insan diiştirmäylän Gaga-
uzlar Bucaka geçirdildi. Dili bir kan-
daşlar, dini ayrı deyni sürüldülär yuka-

“Gagauz imekleri” kultura sırası 
hazırlandı hem yapıldı uşak başçanın 
hazırlanmak grupası için hem geçirdi 
onu terbiedici-üürediciyka Praskovya 
ÇEBAN. Bu sırada pay aldılar uşak 
başçanın “Kuvancık” büük grupasın-
dan uşaklar, analar-bobalar, malilär 
hem uşak başçanın aşçıykası.

Analar, malilär, uşaklarlan barabar, 
hazırladılar evdä birär gagauz milli 
imeeni da, getirip uşak başçasına, yap-
tılar onnara prezentaţiya. Uşaklar büük 
havezlän karşladılar o günkü musaafir-
lerini “Selämnêêrız hepsini” oyunun-
nan, çaldılar türkü, annattılar peet.

Sıranın sonunda, “Güneşçik” uşak 
başçasının (Komrat 4-cü EÜK) direk-
toru Otiliya ALBERTÄN şükür etti 

rı. Kırım Türkleri sä aşaa. 
Bu gün Kırım Türklerinin 
yaşadıı Deliormanda azı-
cık kazısan, Gagauz istori-
yası izlerinä razgelirsin.

Aslıdan, Balkanda ya-
şayannarın diiştirilmesi üç 
kerä yapılmak istenmiş. 

İki kerä olmuştur. Bükureş annaşma-
sınnan Prut eldän çıktıktan sona, ya-
şayannarın ilk diiştirilmesidir. İkincisi 
Balkan Cengi sonunda Türk-Bulgar 
yaşayan insan diiştirilmesi plannan-
mış, ama gerçekleşmemiştir. Üçüncü-
sü sä 1923-dä gerçekleşän son Türk-
Urum yaşayan insan diiştirilmesidir.

Metehan, Gagauzlar iki yaşa-
yan insan diiştirilmesindä dä er 
diiştirmişlärdir. Bizim Karadeniz 
suyunnan yıkanan Gagauzlar Buca-
ka gitmemişlär. Onnar Manastıra, 
Zihniyä hem çevresinä gitmişlär. 
Ah, onnar acımasız zaman iyesinnän 
yok edilän Gagauzlar. Zihniyä son 
gittiimdä bir taanä hiç görämedim. 
Türkçä bilän grek vardı, da Gagauz 
yoktu! İnandın mı? Evelki primar Ga-
gauzmuş, ama şindi yok. On yılda yok 
olmuşlar. Manastır sa soy adlarında 
yaşêêr.

Kara yolunnan Bucaka gidärkän, 
Bulgar-Romın hotarına yaklaşınca, 
Balçık Beyin kurduu kasabadan poy-

raza dooru gidärkän, Kavarnaya va-
rırsın, oradan da Kaliakraya. Kavarna 
bizimdir. Bizim soyumuz orada yaşêêr. 
Kaliakra sa – kırk gözäl Gagauz kızın 
ölümsüzlüü açıldıı erdir. Tanı oraları, 
Metehan!

Şabla, Krapets, Vama Veke.
Hepsindä soydaşın yaşêêr. Çauş 

Küüdä taa onnar var. Git gör.
“Kurtderedä bir Gagauz varmı-

dır acaba?” – aaradım. Sona bizä bir 
tanınma yaptılar. Başında kalpak, bir 

ihtärcık. Pazarda görürsünüz. Gittik 
hem bulduk. O yurdumuzun üstündä 
bayrak gibiidi. Üzlärcä insan arasında 
o. Yukarısı basık Astragan bir kara kal-
pak. Oradaydı.

Te, giidiin kalpak odur.
Kolada kutluca olsun, Metehan. 

Bayrakları aara, bul. En son yaşayan 
insan diiştirilmesinnän Kumçiftliinä 
hem çevresinä gidän Gagauzları da 
bul.

Vatan – topraktır. Toprak bay-
raklan nışannanır. Gagauzların 
bayraa erkeklerin başlarına taktıkları 
kalpak, kızların kulakları üstünä so-
kuşturulan karanfildir.

Metehan, ateşiniz kor olsun, sün-
mesin. Bilerim, kimär kerä çok iste-
diklerimiz olmadı.

Olmasın. Biz olduk ya. Varız biz, 
Metehan!

Girgin bakışımızlan varız. Aslı 
duruşumuzlan varız.

Varız biz, Metehan!
Hadi, kal saalıcaklan.

Abdullah ULUYURT, 
07.01.2026

Not. Metehan (Osmannı 
istoriklerinä görä – Oguz Han) bi-
zim eramızadan 234-174 yıllarda ya-
şadı hem bizim eramızadan 209-cu 
yılda Hun imperiyasını kurdu. 35 yıl 
sıravardı, taa bizim eramızadan 174 
yıla kadar bu imperiyasının başında 
bulundu.

Varız biz, Metehan!

terbiedici-üürediciykaya büük ustalık 
için hem gagauz dilin hem dä kultura-
nın korunmasında yaradıcılık yaklaşı-
mı hem inițiativası için. Canabisi urgu-
ladı anaların-bobaların uşak başçanın 
sıralarında aktiv pay almalarını, nışan-
nayıp, ani aylenin hem uşak başçasının 
arasında bölä işbirlii kurêr bütün bir 
üüredicilik ortamı, neredä uşak ken-
di köklerinä hem adetlerinä saygıylan 
hem uygunnuklan büüyer.

Kultura sırasında pay alan Gagau-
ziya üüredicilik Upravleniyasının baş 
zaametçiykası Lidiya OSTAŞ dedi, 
ani “Aylä adetlerinä hem paalılıklarına 
dayanarak, ana dilindä lafetmäk var en 
efektli kalup, uşaan ana dilinä meraklı-
ını temelleştirmää deyni”.

Gagauziyanın Çadır kasabasının № 1 “Vasilök” (gag: “Mitliga”) uşak 
başçasının 2-ci hazırlanmak  grupasında Kırım ayın (dekabri) 12-dä “Kıır-
ma yazma günü” sırasında bir master-klas geçti.

“Kıırma yazma günü” sırasında 
uşaklara deyni kıırmanın hazırlanma-
sı uurunda üüredicilik bir master-klası 
yapıldı, angısında pay aldılar uşakların 
anaları da.

Master-klas sırasını hazırladı hem 
geçirdi uşak başçasının gagauz dilindä 
üüredici terbiediciykası Snejana DE-
MİRBAG, angısı sıranın içinä aldı 
lingvistika uurunda gagauz dilinä dal-
ması dalını da.

“Kıırma yazma günü” sırasında 
ușaklar, analarlan barabar, halk adetle-
rin havasına daldılar, kullanılan malla-
rın gagauz dilindä adlarını üürendilär, 
kıırma yazma sıradında her türlü iş-
leri yaptılar, lääzımnı açıklamaları 

sesledilär hem 
dä cannı hem 
praktik bir 
ilișki içindä 
ana dilini kul-
landılar.

İ n a n ê r ı z , 
ani bu kıırma 
yazma sırasın-
da ușaklarlan 
analar arasın-
da aylä baala-
rı kaavilendi, 
Gagauz halkın 
ana dilinä hem 
k u l t u r a s ı n a 
saygı duygusu 
olușturuldu.

Gagauz milli imekleri – gagauz milletin kulturasına bir köprüdür
Kırım ayın 9-da Komrat “Güneşçik” №4 uşak başçasında oldu “Gagauz 

imekleri” kultura sırası, angısında uşakları hem ana-bobaları tanıştırdılar 
gagauz halk adetlerinnän hem imäk hazırlama kulturasınnan.

25 patrettän oluşan “Halkımnan 
barabar” incäzanaatlı patret sergisinin 
açılış sırasında söz tuttular Kongaz kü-
üyün Kultura evin direktoru Matrona 
HRİSTEVA, serginin avtoru Zinaida 
KOVALÖVA, Kongazın primarı Mi-
hail ESİR, Gagauziyanın kultura Up-
ravleniyasının başı Marina SEMÖNO-
VA, Akademik Todur ZANET hem t.b.

Matrona HRİSTEVA: “Pek sevi-
neriz, ani büün önünüzä çıkarılan bu 
gözäl serginin hazırlanmasında bizim 
katkımız da var, çünkü Zinaida KO-
VALÖVAnın patretleri – bu kulturamı-
zı, adetlerimizi hem sıralarımızı anna-
dan yaratmalar hem onnarın bir payı”.

Zinaida KOVALÖVA, serginin av-
toru: “Bu benim için diil salt bir sergi. 
Bu – benim ömürümün benim uşak-
lıımın, benim akılımın bir parçacıı. 
Bän duudum burada, Kongazda. Bu 
er, neredä bän büüdüm, neredä üüren-
dim sevmää insannarı, şafkı, evi. Bu 
patretlär hepsi buradan duumalı. Ga-
gauz kulturası bana deyni oldu nesä 
taa büük. Bu diil sadecä tema. Bu – o, 
neyi bän isteerim büün göstermää, ko-
rumaa, paylaşmaa”.

Marina SEMÖNOVA: “Okadar 
duygulu, derin maanalı, dalgalı, gözäl 
bir sergi. Etlerim tikennedi – okadar 
gözäl! Saa olsun Zinaida KOVALÖ-
VA, zerä belli, ani burada diil bir gü-
nün işi, diil bir yılın da”. 

Mihail ESİR: “Pek sevinerim, ani 
bizim küüdä var bölä pek marifetli in-
sannar, angıları saymêêr zaametini da 

bakêr bizim istoriyamızı, bizim küü-
yün insannarını andırêr çok yıllardan 
sora”.

Todur ZANET: “Zinaida KOVA-
LÖVAnın herbir patredi şıralı hem 
gözäl. Zinaida KOVALÖVA – bu bir 
poet, zerä poeziya diil salt yazılarda, 
poeziya olêr yaratmakta da. Bän ne-
kadar gördüm Canabisinin patretlerini 
– hepsindä poeziya! Bir peeti yok nicä 
yazasın, herliim canın yanmazsaydı. 
Siz bakêrsınız patredä da görersiniz, 
ani o patredi yapmaa deyni, bu insanın 
canı yanmış hem yanêr”.

Serginin patretlär üstündän kiyat 
perdelerini kaldırmaa kolaylıı verildi 

Kongazın primarı Mihail ESİRä hem 
Akademik Todur ZANETä, nedän sora 
siiredicilerin önündä peydalandı Zinai-
da KOVALÖVAnın büülü incäzanaatlı 
patret dünnäsı hem bu patretledä day-
malara kalan insannar hem o insanna-
rın ömür kıpımnarı.

 “Halkımnan barabar” serginin açılı-
şında pay aldılar Zinaida KOVALÖVA-
nın yakınnarı hem dostları, Kongaz kü-
üyün Kultura evin zaametçileri, kultura 
hem cümne insannarı, bibliotekacılar, 
Gagauziyanın kultura Upravleniyası-
nın zaametçileri, Kongaz küüyün Todur 
Zanet adına teoretik lițeyin üürencileri 
hem üüredicileri, sıradan insannar.

Zinaida KOVALÖVAnın büülü incäzanaatlı patret dünnäsı
Kırım ayın 22-dä Kongaz küüyün Kultura evindä açıldı 25 patrettän olu-

şan “Halkımnan barabar” incäzanaatlı patret sergisi, angısında sergilendi 
genç patretçiykanın, Gagauziya kultura Upravleniyası tarafından yapılan 
“Kadrada zaman” patret yarışmasının “Grand-pri” ödülünün saabisiyka-
sının, kongazlıykanın Zinaida KOVALÖVAnın incäzanaatlı patretleri. Bu 
sergi hazırlandı Kongaz küüyün Kultura evinnän ortak çalışmalarda. 

“Kolada adetleri – 2026” Regio-
nal festivalin açılışında, popazlara hem 
onda pay alannara danıştı Komrat İoan 
Vatizedici klisesinin popazı Ay-Boba 
Födor KARABACAK: “Sevgili bizim 
popazlarımız, sevgili hem gözäl bizim 
paalı insanımız hem uşaklar. Büünkü 
gündä biz hepsimiz toplandık bura-
da, bu Dom kulturada, neredä isteeriz 
metetmää bizim Allahımızı, Hristozu... 
Biz, popazlar, pek sevineriz te buna, 
ani bizim uşaklar savaşêrlar üürenmää 
da metetmää kendi pak üräännän, kendi 
pak fikirinnän Saabi İsus Hristozu. Bän 
pek isteerim şükür etmää bizim popazla-
ra, şükür ederim te o uçtililerä, angıları 
şkolada savaşêrlar üüretmää uşaklara bu 
işi. Allaa versin onnara kaavi inan, saa-
lık da onnarın üreklerindä herkerä olsun 
te bu te sıcaklık Allahın tarafına deyni”. 

Bu danışmadan sora zalda bulunan 
hepsi popazlar hem insannar, ayaa kal-
kıp, yaptılar hem okudular Allaha me-
tinni bir dua.

Bundan sora hayırlamak hem kutla-
mak sözünnän festivaldä pay alannara 
danıştı gagauz yazıcısı, “Ana Sözü” 
gazetanın baş redaktoru, Akademik To-
dur ZANET: “Pek sevinerim, ani bizdä 
hepsimizdä var bölä bir büük yortu – 
Kolada, angısı Yıl başı yortularından 
en büüyü. Pek gözäl, ani Gagauziyada 
bölä festivallär yapılêr da bizim kanı-
mız, dilimiz, dinimiz yaşêêr, veriler eni 

evlatboylarına. Bän şükür ederim bizim 
Kliseyä, klisä izmetçilerinä, popazlara, 
Gagauziya kultura Upravleniyasına, 
Gagauziya üüredicilik Upravleniya-
sına, hepsi üüredicilerä hem kultura 
izmetçilerinä, ani saymêêrsınız zaame-
tinizi da bölä büük iş yapêrsınız. Zerä, 
nicä belli olêr yıl-yıldan, üstümüzä 
büük dalgalar geler, büük baskılar ge-
ler. O baskılara lääzım karşı koyalım. 
Sade dilimizlän hem dinimizlän bu 
baskılara karşı durabilecez. Büün sizä 
hepsinizä başarılar, şennik hem bu şen-
nii, bu paklıı, ani büün verer Kolada, 
taşıyasınız ileri dooru”.

Sora, biri-biri ardı sțenaya çı-

kan Gagauziyanın klisä şkolala-
rından, üüredicilik kuruluşlarından 
hem ansamblilerdän uşaklar hem in-
sannar çaldılar “Kolada” türküleri-
ni, “Hêy-hêy” söledilär hem “Çıbık 
günü”nä (“Surva”) hazırlanan türkülär 
seslendirdilär. Bu iştä pay aldılar: Ay-
dar “Födor Angeli” gimnaziyasının 
üürencileri; Başküüyün (Kirsova) “Mi-
hail Tanasoglu” gimnaziyasının üüren-
cileri; Baurçu Kultura evinin “Genç 
seslär” yaradıcılık kolektivı; Caltay 
Ayoz Troiţa klisä şkolası; Beşgöz “Der-
nek” folklor ansamblisi; Çadır “Mihail 
Guboglu” teoretik lițeyin koladacıla-
rı; Çeşmä küüyün teoretik lițeylerin 

trilicileri; Dizgincä “Kolokolçik” an-
samblisi, Ayoz Troiţa klisä şkolası; 
Kazayak teoretik lițeylerin üürencileri, 
“Duygum” halk muzıka orkestrası hem 
“Sevda” folklor ansamblisi; Kıpçak 
“Semön Baranovskiy” teoretik liţeyin 
üürencileri; Kongazçık gimnaziyası; 
Komrat İoan Vatizedici klisä şkolası 
hem Komrat “Nikolay Tretyakov” teo-
retik liţeyi; Komrat Kultura evin “Bü-
rüncük” uşak teatrusu; Komrat “Poläki 
Bucaka” halk oyun ansamblisi; Kon-
gaz “Altın Çöşmä” oyun ansamblisinin 
oyuncuları, “Taraf” halk muzıka or-
kestrası hem “Todur ZANET” teoretik 
liţeyin koladacıları; Kongaz “Varvara 
Topal” gimnaziyası; Valkaneş klisä 
şkolası hem “Yıldızlar” halk oyun an-
samblisi; Ütülü küüyün “Saveliy Eko-
nomov” teoretik liţeyi.

Festivalini hazırlayannar tarafından 
hepsi katılan kolektivlara Metinnik 
diplomnarı verildi hem yortulara uy-
gun birär sepet dolusu tatlılıklar hem 
dä kovriklär dizisi baaşlandı.

Festivalin kapanışında popaz Ay-
Boba Födor KARABACAK, bu festi-
valin hazırlamasında hem hristiyannık 
zenginniklerimizin korumasında çalış-
maları için Gagauziya kultura Upravle-
niyasının başı Marina SEMÖNOVAya, 
Gagauziya üüredicilik Upravleniyası-
nın başı Natalya KRİSTEVAya hem bu 
upravleniyaların kimi zaametçilerinä 
Kaul hem Komrat episkopu ANATO-
LİYin adından Diploma hem Çift ikona 
takımnarını baaşladı

“Kolada adetleri – 2026” festivali hem Yıl başı yortularımız
2026-cı yılın Büük ayın 12-dä Komrat Kultura evindä geçti “Kolada adetleri – 2026” Regional festivali, angısı 

her yılın, ortak olarak, hazırlanêr Kaul-Komrat Eparhiyası, Gagauziyanın kultura hem üüredicilik Upravleniyaları 
tarafından hem adanêr Kolada, “Hêy-hêy” hem “Çıbık günü” (“Surva”) gibi Yıl başı yortularına.



Kırım ayın 21-dä Gagauziyanın 
Komrat kasabasının “Dimitriy Ka-
raçoban” adına teoretik lițeyi, yor-
tulu bir sıraylan, kutladı 65-ci yıldö-
nümünü.

Bu gözäl yıldönümünnän “Dimitriy 
Karaçoban” adına teoretik lițeyini kut-
lamaa deyni, bu üüredicilik kuruluşuna 
geldilär Gagauziya İspolkomu Predse-
datelin yardımcısı İlya UZUN, Gaga-
uziya üüredicilik Upravleniyanın başı 
Natalya KRİSTEVA, Komrat primarı 
Sergey ANASTASOV hem kasaba So-
vetin başı Georgiy VLAH, başka aar 
musaafirlär.

Yortunun başında lițeyin direktoru 
Mariya ANGELOVA annattı bu üüre-
dicilik kuruluşun 65 yıllık yolu için. Bu 
65 yılın içindä onu başardı 20 bindän 
zeedä insan. 2024-2025 üürenmäk 
yılın esaplarına görä, Gagauziya 
lițeylerin arasında lițey II-ci eri aldı. 
Büünkü gündä burada üürener 650 
zeedä üürenci, angılarını üürederlär 50 
yakın üüredici.

Baurçu küüyün gimnaziyasında üü-
redicileri hem üürenän üürencileri bu 
kuruluşun 35-ci yıldönümünnän kutla-
maa deyni, o günü yortulu sıraya katıl-
dılar Gagauziya Halk Topluşun Baurçu 
küüyündän deputat Grigoriy KADIN, 
Gagauziya üüredicilik Upravleniyanın 
başı Natalya KRİSTEVA, Gagauziya 
Başkanın işlerinä bakan bölümün başı 
İvan KOLİOGLU, Baurçu küüyün pri-
marı Sergey TUKAN, küüyün popazı 
hem taa çok insannar.

Yortulu sırada kutlama, selämnama 
hem şükürlär nasaatınnan insannara da-
nıştı Baurçu gimnaziyasının direktoru 
Galina PAMUCAK. Canabisi urguladı, 
ani gimnaziya yıl-yıldan Gagauziyanın 
en islää üüredicilik kuruluşları arasında 
er alêr hem onu büünkü günädän 4700 
kişidän zeedä başardı.

Kutlama sırasında, çok yıllarda ii 
neetli zaametleri hem dä üüredicilik 
uurunda verimni katkıları için, gimna-
ziyanın pedagogları ödüllendi: Gagau-
ziyanın “Zaamet şanı” medalisi verildi 
gimnaziyanın direktoruna Galina PA-
MUCAKa; ginaziyanın direktorunun 
üüredicilik hem terbiedicilik uurunda 
yardımcısına hem rus dili hem lite-
raturası üürediciykasına Marina YA-

LANCIya hem dä matematikada üü-
rediciykaya Praskovya KRİSTEVAya 
verildi Şannı ad “Gagauziyanın kıy-
metli pedagogu”; bir sıra üürediciyä 
verildi Gagauziya üüredicilik Up-
ravleniyasının Gramotaları; “Gagauz 
dilin kullanma alanını genişletmäk” 
programası çerçevesindä, lingvistika 
dışı disțiplinalarda üüretmektä gagauz 
dilini kullanmak için, 13 üüredici kab-
letti Gagauziya üüredicilik Upravleni-

yasının Diplomnarını hem 3000-4500 
arası para ödülerini. Gagauziya Halk 
Topluşun deputatı Grigoriy KADIN 
verdi gimnaziyanın medițina zaamet-
çiykasına hem kimi üüredicilerä Gaga-
uziya Halk Topluşun hem Gagauziya 
İspolkomun gramotalarını.

Büünkü gündä Baurçu küüyün gim-
naziyasında işleer 38 üüredici, angıları 
bilgilerini hem zaametlerini vererlär 
400-dän zeedä üürenciyä.

Komrat “Dimitriy
Karaçoban” adına 
lițeyin 65-ci yıldönümü

Kırım ayın 21-dä, Çadır kasaba-
sının Kultura merkezindä odu bir 
yortulu sıra, neredä Çadır № 1 “Va-
silök” (gag: “Mitliga”) uşak başçası-
nın (Çadır 1-ci EÜK) 80-ci yıldönü-
münü kutladılar.

Çadır № 1 “Vasilök” uşak başçasının 
80-ci yıldönümünü kutlamasına geldilär 
üşak başçanın zaametçileri, analar-bo-
balar, bu uşak başçasından ömürünü 
başlayan insannar, Moldova üüredicilik 
hem aaraştırma ministrliin hem Gagau-
ziya üüredicilik Upravleniyasının tem-
silcileri, Çadır primarı hem kasaba So-
vetin başı, Çadır lițeylerin direktorları, 
bir popaz hem sıradan insannar.

Bir buçuk saatlık kutlamada uşak 
başçanın zaametçilerin adına en sıcak 
hem tatlı laflar sölendi, Gramotalar 
hem Diplomalar verildi hem, belliki, 
para ödülleri dä unudulmadı.

Bütün bu kutlamakta Çadır № 1 
“Vasilök” (gag: “Mitliga”) uşak baş-
çasının zaametçileri hem uşakları 
gözäl konțert nomerlerinnän kendi-
lerinin yıldönümü sırasına gelenneri 
şennedirdilär.

Çadır kasabasının № 1
uşak başçasının 80-ci 
yıldönümü

Baurçu küüyün gimnaziyası 35 yaşında!
Gagauziyanın Baurçu küüyün gimnaziyasının kurulmasının 35 yıldönümünnän ilgili olarak, bu üüredicilik ku-

ruluşunda oldu yortulu bir sıra, angısında pay aldılar üüredicilär hem üürencilär, bu kuruluşun veterannarı, gim-
naziyayı başaran insannar, gimnaziyanın o günkü musaafirleri. 

Kıpçak küüyün 3-cü uşak başçasına 
(Kıpçak 3-cü EÜK) gagauz dili üüre-
dicilerin regional metodika toplantı-
sına buyur edilän insannarın önündä 
uşak başçamızın gagauz dili üüredi-

ciykası Elena Anatoliyevna TOPAL, 
atestaţiyada II-ci didaktika uurunu 
kabletmäk için, Eni Yıl hem Kolada 
yortularınnan ilgili açık zanaat göste-
risi hazırladı.

Açık zanaat gösterisindä uşaklar 
gösterdilär gagauz halkın Eni yıl hem 
Kolada adetlerini, sıralarını hem bu 
yortulara hazırlanmalarını. Bu gösteri 
uşaklara deyni uygun oyun formasında 
yapıldı: çamcaaz donadıldı, türkülär 
çalındı, peet annadıldı, çok didaktika 
materialları hem halk kulturasının ele-
mentları kullanıldı. Ne verdi kolayını 
uyandırmaa uşakların meraklıını milli 
tradiţiyalara hem onnarın diriltmesinä 
hem korumasınaa yardım etmää.

Metodika toplantısına katılan 
üüredicilär, Elena Anatoliyevna TO-
PALın üüsek uurda metodika tarafın-
dan hazır olmasını, yaradıcı yaklaşma-
sını hem uşakların zanaatta aktiv pay 
almalarını urguladılar.

Kıpçak küüyün 3-cü EÜK 
administrațiyası

Kıpçaan 3-cü uşak başçasında Eni Yıl hem Kolada yortuları
Kırım ayın (dekabri) 12-dä Kıpçak küüyün 3-cü uşak başçasında (Kıpçak 3-cü EÜK), gagauz dili üüredicilerin 

regional metodika toplantısının çevresindä, geçti Eni Yıl hem Kolada yortularınnan ilgili açık zanaat gösterisi.

Moldovanın sport jurnalistleri 
Birliin kararına görä, Moldovanın 
2025-ci yılın 10 en islää sportsmen-
narın arasında 4-cü er verildi aar at-
letikada Evropa çempionkasına, Ga-
gauziyadan Moldovanın aar atletika 
sportsmenkasına Elena ERİGİNAya 
(kızlık laabı – KILÇIK).

Gagauziyanın Komrat aar atleti-
kada regional şkolasından Moldova-
nın aar atletika sportsmenkası Elena 
ERİGİNAya (kızlık laabı – KILÇIK) 
Evropa çempionunu (2025), Evropa 
çempionatın gümüş medalisinin saa-
biykası (2021, 2024), Evropa çempi-
onatın bronza medalisinin saabiykası 
(2023). Moldova komandasınnan bilä 
Elena KILÇIK “Tokio – 2020” XXXII 
yaz Olimpiada oyunnarında pay aldı.

Kutluca olsun, Elena! Gagauzlar 
hodullanêr seninnän!

III-cü “ENİ TÜRKÜ” Regional 
yarışmasında pay aldılar: Viktoriya 
ARNAUT (“Yaşamak” türküsünnän; 
laflar – Galina DANACI, muzıka hem 
aranjirovka – İvan KURDOGLO); 
Dimitriy JELEZOGLU (“Kasım Ça-
dırda” türküsünnän; laflar – Natalya 
JELEZOGLU, muzıka hem aranjirov-
ka – Vasiliy JELEZOGLU); Evgeniy 
KALÇU (“Evä döndüm” türküsünnän; 
laflar – Evgeniy KALÇU, muzıka hem 
aranjirovka – Födor GAYDARCI); 
Tatyana KÜRKÇÜ (“Gel buluşalım” 
türküsünnän; laflar hem muzıka – Sta-
nislav SOROKOV); İrina MELKAN 
(“Topalak” türküsünnän; laflar – Ni-
kolay ESİR, muzıka hem aranjirov-
ka – Konstantin DUŞKU); Viktoriya 
MEŞA (“Kızkardaşım” türküsünnän; 
laflar – Galina DANACI, muzıka hem 
aranjirovka – Yuriy BOYKOV, Dimit-
riy ZLATOV); Elena PAÇİ (“Senin adı-
na” türküsünnän; 
laflar – Mihail 
PAÇİ, muzıka hem 
aranjirovka – Ele-
na PAÇİ, Sergei 
TUMBA); Olga 
PAÇİ (“Gagauzi-
ya” türküsünnän; 
laflar – Galina 
DANACI, muzıka 
hem aranjirovka – 
Konstantin DUŞ-
KU); Väçeslav 
hem Tatyana STA-
NEV (“Güz sev-
gisi” türküsünnän; 
laflar – Aleksandra KRİSTOVA, 
muzıka hem aranjirovka – Väceslav 
STANEV); Marina TOPAL (“Pak 
sevgi” türküsünnän; laflar hem muzı-
ka – Marina TOPAL); Sergey UZUN 
(“Meci” türküsünnän; laflar – Ana-
toliy TOPAL, Evgeniy AVRAMOV, 

muzıka hem aranjirovka – Sergey 
UZUN); Valeriya UZUN (“Uşakların 
suçu ne” türküsünnän; laflar – Anato-
liy TOPAL, muzıka hem aranjirovka 
– Sergey UZUN); Galina YAYMAN 
(“Bän sınaştım” türküsünnän; laf-
lar hem muzıka – Alla BÜÜK); VİA 
“Ana tarafım” (“Var vakıdım, yok va-
kıdım” türküsünnän; laflar – Vitaliy 
MANJUL, Anastasia RADOY, muzı-
ka hem aranjirovka – İvan BUZACI, 
Anton JASANOV); VİA “Balon off” 
(“Umut” türküsünnän; laflar – Vasi-
liy KOMUR, Ana UZUN, Anastasi-
ya RADOY, muzıka hem aranjirovka 
– “Balon off”); VİA “OGUZHAN” 
(“Oguzhan” türküsünnän; laflar hem 
muzıka – Ruslan KIRNOV).

Jüri: Marina KARA-RADİȘ – opera 
zannatçıykası, “Maestru ın Arta”; Tatya-
na ŞÖGOLEVA – Gagauz Eri şannı kul-
tura izmetçiykası, “ “Maestru ın Arta”, 

Düz-Ava” gagauz türkü hem oyun an-
samblisinin artistik öndericiykası; Elena 
MOKANU – poetesa; Mariya TARA-
NENKO-KISSA – Komrat “Kadınca” 
türkü hem oyun ansamblisinin artistik 
öndericiykası, Moldova Respukasının 
şannı artisti; İvan STATOV – çalgıcı, 

muzıkant, Kongaz “Taraf” vokal-ins-
trumental ansamblisinin başı; İvan Mİ-
TİOGLU – Komrat kasabasının Andrey 
Valkov adına uşak muzıka şkolasının 
üüredicisi, “Çöșmä” halk instrumentleri 
orkestrasının bașı, “AXİS” gençlik mer-
kezi orkestrasının başı.

III-cü “ENİ TÜRKÜ” Regional ya-
rışma sırasında Gagauziya kultura Up-
ravleniyasının başı Marina SEMÖNO-
VA, yarışmaya katılannarı selämnadı 
hem onnara en üüsek başarılar diledi.

Biri-biri ardı Komrat Kultura evin 
sțenasına çıkarak, yarışmaya katılan 
genç hem anılmış türkücülär kendileri 
tarafından hazırladıkları türküleri sii-
redicilerin önnerindä yaşamaya baaş-
ladılar. 

Bundan sora, III-cü “ENİ TÜRKÜ” 
Regional yarışmasının jürisi kendi 
kantarlama işini yapıp, 5 nominațiyaya 
görä, kararlarını açıkladı:

– III-cü “ENİ TÜRKÜ” yarışma-
sının “Grand-Pri” ödülünü kazandı 
Olga PAÇİ (“Gagauziya” türküsünnän; 
laflar – Galina DANACI, muzıka hem 
aranjirovka – Konstantin DUŞKU).

Kalan nominațiyalarda:
“En islää muzıka hem aranjirov-

ka” nominațiyası: 1-ci er – Viktoriya 
ARNAUT (türkü “Yaşamak”); 2-ci er 
– VİA “Ana tarafım” (türkü “Var va-
kıdım, yok vakıdım”); 3-cü er – VİA 
“OGUZHAN” (türkü “Oguzhan”).

“En islää türkü lafları” nominați-
yası: 1-ci er – Galina DANACI (türkü 
“Yaşamak”); 2-ci er – Nikolay ESİR 
(türkü “Topalak”); 3-cü er – Anatoliy 
TOPAL (türkü “Uşakların suçu ne”).

“En islää türkücü” nominațiyası: 
1-ci er – Elena PAÇİ (türkü “Senin 
adın”); 2-ci er – Valeriya UZUN (türkü 
“Uşakların suçu ne”); 3-cü er – Dimit-
riy JELEZOGLU (türkü “Kasım Ça-
dırda”).

“Siiredicilerin göz alımnılıı ödü-
lü” nominațiyası: VİA “Balon off” 
(türkü “Umut”).

Bu yıl Gagauziya kultura Uprav-
leniyası maasuz taa bir ödül kurdu – 
“Gagauziya Regional ses studiyasın-
da bir türkü parasız yazmak ödülü” 
– ödül verildi Marina TOPALa (türkü 
“Pak sevgi”).

Jurinini kantarlama sırasında hem 
bütün ödüllemä hazırlanmak zama-
nında III-cü “ENİ TÜRKÜ” yarış-
masına gelän siiredicileri sțenadan 
şennendirdilär: İrina MELKAN, Olga 
PAÇİ, Elena PAÇİ hem VİA “Ana ta-
rafım”.

III-cü “ENİ TÜRKÜ” Regional yarışması geçmişä vardı
Kırım ayın 12-dä Komrat Kultura evindä geçti III-cü “ENİ TÜRKÜ” Regional yarışması, angısını kurdu hem 

tertipledi Gagauziyanın kultura Upravleniyası hem nereyä katıldılar 16 anılmış hem genç yarışmacı, angıları maa-
suz bu yarışma için hazırladılar hem insan önünä seftä çıkardılar gagauz dilindä birär eni türkü.

Elena ERİGİNA Moldovanın en 
islää 10 sportçunun arasında

M o l d o v a d a 
serbest güreşindä 
çok kerä çem-
pion hem Evro-
paylan Dünnä 
çempionatların 
prizöru Gagau-
ziyanın Kıpçak 
küüyü duumalı 
gagauz güreşçisi 
Pötr YANULOV 
braziliyalı djiu-
djițuda Dünnä 
ç e m p i o n a t ı n 
mutlak çempio-
nu oldu. 

Kırım ayın 19-20 günnerindä Ru-
siya Fedarațiyasının Sankt-Peterburg 
kasabasında geçän “WORLD CHAM-
PIONSHIP ACBJJ 2025” braziliyalı 
djiu-djițunda açık Dünnä çempiona-

Pötr YANULOV – braziliyalı
djiu-djițuda mutlak çempion

tında gagauz güreşçisi Pötr YANU-
LOV, kendi aarlık kategoriyasında, iki 
disțiplinada – kimonoylan (Gi) hem 
kimonosuz (No-Gi) – bu çempionatın 
mutlak çempionu oldu.

Gagauziya Gimnasının çalmasın-
dan başlayan “Seni severim, Tara-
fım!” yortulu sırada, gagauz dilindä 
üürediciyka-terbiediciykası Lüdmila 
BARLADÄNın önderciliindä hem 
Canabisinä başka pedagogların yardı-
mında, Komradın “Masalcık” 9-cü uşak 
başçasının uşakları gagauz dilindä peet 
annattılar hem sıranın o günkü musaafi-
rin Todur ZANETin laflarına türkü çal-
dılar, “Kadınca” oyunu oynadılar, hem 
dä sonunda bir gagauz halk masalına 
insțenirovka gösterdilär. Belliydi, ani 
uşaklar hepsi hazırlanmış yaratmaları 
candan-ürektän geçirärdilär. Onnarın 
türkülerindä, oyunnarında Gagauziyaya 
halizdän patriotika duyguları şılardı. 

Açan sıra geldi Todur ZANETin 
uşaklar için hazırladıı “Gagauz masal-
ları: masaldan masala” gagauz folklor 
kiyadından “Kül Pepeleşkası” gaga-
uz halk masalına, salon halizdän bir 
büücülüklän doldu. Uşak başçasının 
terbiedicileri tarafından hazırlanan 
hem uşak uurunda koyulan bu masalı 
körpä artistlär ölä gözäl oynadılar, ani 
büüklär dä şaşardılar. Ama, açan bu 
masalın sonunda, sırada pay alan hepsi 
uşaklar masal kahramannarın bir dü-

ününü oynadılar – ortalık heptän pat-
ladı. Çünkü bu masallı düündä, düün 
muzıkasında hem düün oyununda 
dedelerimizdän gelän havalar vardı.

Bu sıranın pek islää gecirilmesindä 
omuzlarını koydular uşak başçanın ha-
zırlanmak grupasının terbiediciykası 
Marina GAYDARCI, logoped-pedagog 
Elena DRAGNEVA (masalda “Boba” 
rolünu oynayan), terbiediciyka Anas-
tasiya ALADOVA (masalda “Padişah” 
rolünu oynayan)  hem muzıka zaamet-
çiykaları Lüdmila MİTİOGLU hem dä 
Yaroslava TUKAN. Bundan kaarä uşak 
başçanın şindiki uşaklarına yardımcı 
oldular bıldır bu başçadan çıkan hem 
artık Komradın Stepan Kuroglu adına 
gimnaziyasında üürenän uşaklar, an-
gılarını getirdi başlangıç klaslarda üü-
rediciyka Anastasiya Konstantinovna 
LEYÇU hem onun kolegaları.

Saa olsunnar hepsi insannar, kim 
hazırladı Gagauziyanın kurulmasının 
31-ci yıldönümünä adanmış bu gözäl 
sırayı hem baaşladı onu hem uşak baş-
çasının uşaklarına, hem bütün gagauz 
milletinä.

Lüdmila BARLADÄN uşakların 
hem onnarın terbiedicilerin becerik-

likeri için bölä söledi: “Biz uşak baş-
çasında her zaman hazırlêêrız konțertlı 
programa. Onnarda türkü, oyun, ma-
sal aracılıınan uşaklarda ana dilimizä 
sevgi hem saygı yaradêrız. Uşaklar da 
bunnarı sevgiylän emerlär, kablederäk 
nicä kultura hem kendilik özellii”.

Uşak başçasının başı Anna Vasil-
yevna KROİTOR dedi: “Ana dilini 
küçüktän lääzım üürenmää ana lafla-
rınnan bilä hem sallangaç türküsünnän 
bilä. Pek sevinerim ona, ani Gagauziya 
verdi bizä kolaylık üürenmää gagauz 
dilini taa uşak başçalarından”. 

Bu sırada bulunan Gagauziya üü-
redicilik Upravleniyasının baş za-
ametçiykası Lidiya OSTAŞ: “Biz 
sevineriz ona, ani Gagauziyada var 
ölä üüredicilär, ani severlär gagauz 
dilini hem da bu sevgiyi uşaklarda 
da etiştirerlär. Biz dä yardımcı olêrız 
Gagauziyanın hepsi uşak başçalarına 
herbir uurda hem Gagauziyanın kuru-
luşuna adalalı sıralarda da”.

Bu yortulu sıranın şannı musaafiri 
akademik, yazıcı hem poet Todur ZA-
NET, angısı, baaşlayarak kendi kiyat-
larını uşak başçasına, dedi: “Lääzım 
tanıyalım hem annayalım, ani kultu-

ramızın, ruh zenginniimizin, gagauz 
dilimizin korunması hem ilerlemesi, 
ana-boba yuvasından başlayıp, uşak 
başçasında temelleşer hem ilerleer. 
Bunda da büük katkılar var uşak baş-
çaların zaametçilerindä, angıları, alıp 
uşakları ana-boba ellerindän, hamur 
gibi onnarı yuurup, hepsi bu zennik-
lerimizi korumakta hem ilerletmektä 
onnara yol açêrlar. Çünkü ana dilindä 
lafedän hem yaradan uşaklar milleti-
mizin geleceenin en kaavi direkleridir. 
Bitki vakıt bizi, gagauzları, savaşêrlar 
bölmää, biri-birimizä sokmaa hem ara-
mızda kavga yaratmaa, ama biz diil 
lääzım buna verilelim. Diil lääzım bi-
ri-birimizi iyelim. Çünkü geleceemiz 
sade birliktä! Lääzım aramızda birlik 
olsun. Da te bu uşaklarlan bilä, ani 
gagauz dilini ölä gözäl kavramışlar 
hem üürenmişär, Gagauziya Bayraanı 
yukarı kaldıralım! Gagauzluk Bayraa-
nı üüseklerdä dalgalandıralım hem bu 
bayrakları gelecek hodullu evlatboyla-
rın kaavi ellerinä verelim, onnarı ileri 
taşısınnar deyni!”

Anna Vasilyevna KROİTOR,
Komrat kasabasının 9-cu uşak 

başçanın başı

Onnar Gagauziya hem Gagauzluk Bayraanı yukarı 
kaldırêlar hem ileri taşıyêêrlar!

Kırım ayın (dekabri) 17-dä Komrat kasabasının Stepan TOPAL adını taşıyan “Masalcık” 9-cu uşak başçasında (Komrat 9-cu EÜK), oldu “Seni severim, 
Tarafım!” adlı bir yortulu sıra, angısı baaşlandı Gagauziyanın kurulmasının 31-ci yıldönümünä, neredä, üüredici-terbiedicilär zaametlerinnän, hazırlan-
mak grupasından uşaklar gagauz dilindä hazırlanmakta pek büük başarılar gösterdilär.


